BERGARAKO UDALERRIAN INGURUNE IREKIAN ADIN TXIKIKO ETA GAZTEEN INGURUAN EGON DAITEZKEEN ARRISKU EGOEREI AURRE HARTZEKO ZERBITZUA EMATEKO LIZITAZIOA ARAUTUKO DUTEN BALDINTZEN PLEGUA

1.- Xedea.
Prozedura ireki honen xedea da Bergarako udalerrian ingurune irekian adin txikiko eta gazteen inguruan egon daitezkeen arrisku egoerei aurre hartzeko zerbitzua adjudikatzea.

2.- Kontratuaren iraunaldia.
Kontratu honek 4 urteko iraupena izango du, dena den edozein aldek kontratuaren urte bakoitza amaitzean  bukatutzat eman ahal izango du kontratua beste aldeari inolako kalte ordainik ordaindu gabe, amaiera baino gutxienez 3 hilabete lehenago beste aldeari abisatuta.

3.- Lizitatzaileak eta behin behineko garantia.

Hala nahi duten pertsona fisiko edo juridiko guztiak aurkeztu ahal izango dira prozedura irekira, baldin eta legez ezartzen diren baldintzak betetzen badituzte eta Sektore Publikoaren Kontratuen Legearen Testu Bateratuaren 60. artikuluan zehazten diren kontratatzeko debekuetakoren bat ez badute. Kaudimena egiaztatzeko eta ebaluatzeko bideak 9. baldintzan ezarritakoak izango dira.

Halaber, nork bere kabuz edo baimendutako ordezkariaren bitartez jardun ahal izango dute. Ordezkarien kasuan berariaz emandako ahalorde askietsia erabili beharko dute. Pertsona juridiko baten izenean horko kide bat datorrenean, agiri bidez justifikatu beharko du ahalmena duela horretarako. Bi kasuetan ere, kontratatzeko gaitasunik ez izatea dakarten arrazoiak, gorago aipatutakoak, ordezkariari ere aplikatu behar zaizkio.

Gainera, lizitatzaileek helburu izan behar dute kontratu honen helburuarekin zuzeneko lotura duten ekintzak egitea, eta kontratua behar bezala betetzeko nahiko elementu pertsonal eta material daukan antolaketa talde bat  eduki behar dute.

Lizitazioan parte hartzeko, 1.100 euroko behin-behineko fidantza ezartzea derrigorrezko baldintza izango da.

4.-  Lizitazioa eta Udalaren betebeharrak.
Kontratua adjudikatzean ezarritako kopurua ordaintzeko konpromisoa hartzen du Udalak, adjudikazio hartzaileak hartzen dituen betebeharren truke. 

Kontratuaren urte bakoitzaren amaieran prezioak eguneratu egingo dira bi aldeen artean adostuta, baina ezingo da inoiz gainditu Estatuko aurreko urteko KPIa.

Zerbitzuaren prezioa 12 hilabetetan banatuta ordainduko da, horretarako faktura aurkeztu beharko dute hilabetea amaituta. Fakturak Gazteriako batzordeburuaren oniritzia jaso ondoren ordainduko dira. 

Udalak ezarritako kopurua ordaintzeko, derrigorrezkoa izango da, adjudikazio hartzaileak fakturarekin batera agiri hauek aurkeztea:

· Langileak izanez gero, hauen soldata ordaindu izanaren agiria, TC-ak eta  Gizarte Segurantzan hauen ondorioz sortutako gastuen ordainketa egin izanaren agiriak. 
· Autonomoa izanez gero, Gizarte Segurantzari kuota ordaindu izanaren agiria. 

· Zerbitzuan jardungo duten profesional bakoitzak hilean lan egindako orduen zenbaketa. 

Horrez gain, jarduera bereziak ere finantzatu ahalko dira 6.2. puntuan jasotako eran. Beti ere, ekintzen txostena, dagokion gastuaren xehetasunekin aurkeztu eta onartu ondoren (hilabete horretan ekintzak egin izan badira). 

5.- Lizitazio oinarria

Zerbitzuaren urteko lizitazio-oinarria 56.000 eurokoa izango da. Prezio horretan sartuta daude, kontratuaren ondorioz sortzen diren zerga eta gastu mota guztiak, %10eko BEZa izan ezik. 

Prezio hori gehien-gehienezkoa da eta lizitatzaileek beherantz hobetu ahal izango dute; gainera, beraien eskaintzetan Balio Erantsiaren Zerga (BEZ) sartu beharko dute, eta kontzeptu hori banatuta azalduko da. 

Erakundea BEZa ordaintzetik salbuetsita egongo balitz, behar bezala justifikatu beharko du eta kopuru hori ez da eskaintzan sartuko.

6.-  Adjudikazio hartzailearen betebeharrak

6.1. Kontratuak honako zerbitzu hauek izango ditu xedetzat:

· Herrian ondorengo arrisku egoeren detekzioa:

· eskola porrota (eskolan egokitu ezina, eskola goizegi uztea...)  
· drogen kontsumo goiztiarrak eta arriskutsuak 
· gizarteratze prozesu ez-egokiak izatea (apurketak, bullinga….).

· sortu daitezkeen beste batzuk.

· Goian aipatutako arrisku egoeretan esku-hartzeko proposamenak egitea eta burutzea 

· Gizarte Zerbitzuekin eta Gazteria Zerbitzuarekin elkarlanean:

· Detektatutako arrisku egoera horien ezaugarrien balorazioa 

· Esku hartze guztien proposamenak 

· Arlo honetan eragina izan dezaketen udaleko beste sailekin (kirola, kultura,…) edota herriko beste erakundeekin (eskola, guraso elkarte,…) harremanak

· Gizarte Zerbitzuetako Teknikariekin eta Gazteria Teknikariarekin adostutako beste edozein betebehar.

· Esku hartzearen plangintza (hiru hilabetekoa).
· Ebaluazioa:

· 3 hilean behin, aurrez aipatutako detekzio eta esku hartzeen garapenaren ebaluazioa eta aurrerantzean jarraitu beharreko esku hartzeen proposamena.

· Urtean behin: ikasturtean zehar egindako lanaren garapenaren ebaluazioa.

· Formazioan:

· Udaleko teknikariekin batera adostutako Formazio Plan baten barruan, zerbitzuan jardungo duten profesionalak euren eginkizunekin lotutako gaietan profesionalki eta teknikoki trebatzea. 

6.2.- Aipatutako eman beharreko zerbitzuez gain, adjudikazio-hartzaileak honako betebeharrak izango ditu: 

· Zerbitzua behar bezala emateko beharrezkoak diren langileak jartzea, zerbitzua beti 2 profesionalekin emateko (bat gizona eta bestea emakumea). Profesional bakoitzak urtean 1.350 orduko zerbitzua eman beharko du.

· Zerbitzuan jardungo duten profesionalek gizarte edota hezkuntza zientzien arloko unibertsitateko titulazioa izan beharko dute. 

· Enpresako arduradun bat egongo da, zerbitzuan jardungo duten profesionalen lan-taldearekin zein Udaleko Gizarte Zerbitzuekin  eta Gazteria Zerbitzuarekin koordinazio lanak egingo dituena.

· Adjudikazio-hartzaileak 3 hilabetetan garatuko diren jarduera berezien aurreikuspena aurkeztu beharko du, ekintza hauek izango dituzten gastuen aurreikuspenarekin batera. Udalak ontzat emanez gero, jarduera horrek suposatuko lukeen gastua hartuko du bere gain, pertsonalarenak ezik, eta udal aurrekontuan jasotako diru-izendapenak aukera ematen duen heinean. 
Plan hori onartuz gero, betetzea derrigorrezkoa izango da eta edozein aldaketa egiteko premia sortuz gero, bakarrik egin ahal izango da Udalarekin adostuta. 
Bestalde, jarduera hauetan erabiltzeko erosten den edozein material Udalarena izango da.   
· Bere agindupeko langileriaren portaera ona zaintzea eta erabiltzaileei zerbitzu ona eskaintzea.

· Kontratu honen ondorioz sortuko diren eskubide eta betebeharrak beste inori ez ematea, Udalaren baimen propio eta idatzirik gabe.

· Burutu behar duen jarduerarekin lotuta, indarrean dauden betebehar legalak betetzea.

· Zerbitzua ematean besteei eragindako kalteez erantzutea eta gutxienez 300.000 euroko kapitala duen Erantzukizun Zibileko aseguru poliza kontratatzea, kontratu honen xede diren zerbitzuak eskaintzeagatik sortutako erantzukizuna estaltzeko.

· Burutzen duen jarduerari dagokion Jarduera Ekonomikoen gaineko Zergan alta emanda egotea.
· Udalak eskatutakoan, Plegu honetan jasotako betebeharrak betetzen dituela egiaztatzen duten agiriak aurkeztea.
· Zerbitzuan jardungo duen enpresa udalak dituen bulego ordutegian lokalizatuta egotea, nahiz eta Bergaran ez egon.
· Hamabost eguneko epean, sor daitezkeen ezintasunak edo bateraezintasunak jakinaraztea.

· Lan Legerian, Gizarte Segurantzan eta Hitzarmen Kolektiboetan indarrean dauden xedapenak betetzea, eta baita 31/1995 Legean datorren guztia (Laneko Arriskuen Prebentzio Legea) eta garatzen duten Errege Dekretuetan ere; halaber, baita zerga gaietan ere. Udala guztiz libre geratzen da edozein erantzukizunetatik, xedapenak ez betetzetik sortzen diren erantzukizunetatik.
6.3.- HIZKUNTZAZKO BETEBEHARRAK

Kontratazio honek nahitaez bete behar du hizkuntza ofizialtasun bikoitzaren araubidea, Euskal Autonomia Erkidegoko Autonomia Estatutuaren 6. artikuluan ezarria eta Euskararen erabilera normalizatzeko azaroaren 24ko 10/1982 Oinarrizko Legean eta hori garatzen duten arauetan erregulatua, besteak beste, Bergarako Udalak 2012ko martxoaren 26an onartutako “Udal Zerbitzuetan euskararen erabilera normalizatzeko plana” dokumentuan.

Apirilaren 15eko 86/1997 Dekretuak, EAEko herri administrazioetan euskararen erabilera normalizatzeko prozesua arautzen duenak, 18. artikuluan administrazioetako normalizazio planek jaso beharko dituzten gutxieneko edukiak zehazten ditu eta horien artean ondorengoa agertzen da: "18 d) Kontratazio-arloan erabiliko diren neurriak; batez ere, hirugarren batzuek herritarrekin harreman zuzena duten zerbitzu publikoak eskaintzen dituztenean, dagokion administrazioak berak bete behar lituzkeen antzeko hizkuntz baldintzak berma daitezen." 
Baldintza plegu honetan ezartzen diren hizkuntza baldintzek kontratuaren funtsezko obligazio izaera daukate Sektore Publikoko Kontratuen Legearen testu bateginaren ondorioetarako, eta hortaz, kontratuaren gainerako baldintzak ez betetzeak dituen ondorio berdinak izango ditu: zigor sistema aplikatzea edo kontratua suntsiaraztea.

Hizkuntza gaitasuna

Bergarako Udalarekin eta hirugarrenekin harremana izango duten neurrian, kontratatutako enpresako langileek Bergarako Udalak berak bete behar lituzkeen pareko baldintzak bermatu beharko dituzte, hizkuntza gaitasunei dagokienez; horregatik, eman beharreko zerbitzuen izaera kontuan izanik, Europako Erreferentzia Markoaren C1 gaitasun maila egiaztatu beharko dute jardueran parte hartuko duten hezitzaileek. 

Kontratua adjudikatu aurretik egiaztatu beharko du enpresak zerbitzua emango duten pertsonek badutela eskatutako hizkuntza gaitasuna.

Era berean, enpresa kontratatu eta geroago zerbitzua emango duen pertsona berririk sartuko balitz, horiek ere eskatutako hizkuntza gaitasuna egiaztatu beharko dute.

Hizkuntza gaitasuna egiaztatzeko honako bi bideak erabili ahal izango dira:

● Zerbitzua eman behar du(t)en pertsonak/ek eskatutako hizkuntza gaitasuna dauka(te)la ziurtatzen duen agiria aurkeztea edo,

● Bergarako Udalak erabakitako froga egitea.

Zerbitzu hizkuntza, erabilera herritarrekin

Kontratuaren xede den prestazioaren berezko ezaugarriak kontuan hartuta, ohiko zerbitzu hizkuntza euskara izango da. 

Bergarako Udalak onartutako hizkuntza-irizpideei jarraituz, herritarrekin ahozko harremana (lehen hitza, telefonoz, erantzungailuan, aurrez aurrekoan, bozgorailutik, bileretan…) euskaraz bideratuko da.

Modu berean, era guztietako jakinarazpen eta komunikazio idatziak (inprimakiak, oharrak, abisuak, ordutegiak, fakturak eta salerosketako bestelako agiriak…) euskaraz egingo dira eta, behar izanez gero, euskaraz eta gaztelaniaz, euskarazkoari lehentasuna emanez.

Hala ere, kasu guztietan herritarren hizkuntza eskubideak bermatuko dira.

Hizkuntza paisaia

Errotuluak, oharrak, seinaleak, kartelak eta gisa bereko komunikazio orokorrak euskaraz egingo dira.

Harremanak administrazioarekin

Enpresa adjudikazio-hartzaileak Bergarako Udalaren hizkuntz araudiaren arabera jokatuko du, kontratuaren xede diren jarduera guztietan; eta beraz, enpresak Udalarekin dituen ahozko zein idatzizko harremanak euskaraz izango dira.

Jarraipena

Hizkuntza-baldintzen betetze mailaren jarraipena: Bergarako Udaleko Gazteria zerbitzuak egingo du finkatutako hizkuntza baldintzen betetzearen jarraipena, gainerako baldintzen jarraipena egiten duen modu eta epe berdinetan, eta horren berri emango dio Euskara Zerbitzuari. Ondoren, Euskara Zerbitzuak bere balorazioa egingo du oniritzia edo neurri zuzentzaileak proposatuz.

Sektore Publikoko Kontratuen Legearen testu bategineko (SPKLTB) 52 eta 222 artikuluak jarraiki: 

- Kontratuaren arduradunak kontratua nola betetzen den ikuskatuko du, hizkuntza-baldintzak behar bezala betetzen diren jarraipena egin, eta horren inguruan beharrezko erabakiak hartu eta jarraibideak emango ditu.
- Ikuskaritza kontratu bukaeran ez ezik, modu jarraian ere egingo du kontratu-arduradunak, berariaz prestatutako jarraipen euskarriak erabilita, sor daitezkeen hutsegiteak zuzendu ahal izateko.

7.- Programaren eskura egongo diren baliabideak:

Udalak honako baliabide materialak jarriko ditu programaren eskura:

· Ordenagailua, inprimagailua eta telefonodun bulegoa hezitzaileentzat 

· Zerbitzuan jardungo duten profesionalek, gazteekin zenbait ekimen garatzeko Udal ekipamenduak erabiltzeko aukera izango dute, beti ere, aurrez Udalean dagokion eskaera eginda.

· Ekintza eta talde lanerako espazioa.
· Bulegoko materiala.
Bulegoaren garbiketa eta Zerbitzuan jardungo duten profesionalek erabili dezaketen beste edozein ekipamenduaren garbiketa adjudikazio-hartzailearen kontura izango da.

8.-Egutegi eta ordutegia.

Zerbitzuaren egutegi eta ordutegien zehaztapenaren eta onarpenaren azken hitza Udalak izango du.

9.- Proposamenak.

Lizitazioan parte hartzeko proposamenak Bergarako Udaletxeko Erregistro Orokorrean aurkeztuko dira, plegu hau Gipuzkoako Aldizkari Ofizialean argitaratzen den egunaren biharamunetik kontatzen hasita 15 egun naturaleko epean, astelehenetik larunbatera, goizez, 9:00etatik 13:00etara bitartean. Epea igande edo jai-egun batean bukatzen bada, hurrengo asteguneko eguerdiko 13:00etan bukatuko da epea.

Kontratazio honen espedientea aztertu ahal izango da Kultur Etxean goizeko 09:00etatik 13:00 arte (astelehenetik ostiralera) proposamenak aurkezteko epealdian.

Administrazio Publikoen Kontratuen Legeko Erregelamendu Orokorreko 80. artikuluari jarraituz, korreoz ere aurkeztu ahal izango dira proposamenak, eta aurreko lerraldian jasotako epea amaitu baino lehen jakinarazi egin beharko da faxez (943 77 91 63 zenbakira) eskaintza bidali dela. Hala ere, epea amaitu eta hamar egun pasa ondoren proposamena jaso ez bada, ez da inola ere onartuko.

Ezkutukoak izango dira proposamenak eta horiek aurkezteak esan nahi du baldintzarik gabe onartzen duela enpresariak plegu honetan aurreikusitako guztia.

Lizitatzaileek ezin izango dute aurkeztu aldagairik edo alternatibarik, baina bai aurkeztu ditzakete bidezkotzat jotako hobekuntzak.

Proposamenak gutunazal itxi batean aurkeztuko dituzte ondorengo idatzi honekin: “INGURUNE IREKIAN ADINTXIKIKO ETA GAZTEEN INGURUAN EGON DAITEZKEEN ARRISKU EGOEREI AURRE HARTZEKO ZERBITZUA emateko lehiaketan parte hartzeko proposamena". Gutunazal horren barruan A, B eta C gutunazalak sartuko dira.

"A" gutunazalean, "kontratatzeko gaitasuna eta solbentzia" izenburupean, ondorengo dokumentu hauek sartuko dira:

a) Proposamena aurkezten duen pertsonaren NA, bere izenean edo ahaldun moduan aurkezten badu, edo haren kopia kautotuta.

Lizitatzailea pertsona juridikoa bada: eratze edo aldaketa eskritura (merkataritza erregistroko idazpenaren araberakoa) eta identifikazio fiskaleko zenbakiaren kopia kautotua. Enpresariak espainiarrak ez badira baina bai Europako Erkidegokoak, nahikoa da lanbide edo merkataritza erregistro bateko idazpenaren egiaztagiria, dagokion estatuko legediak betekizun hori eskatzen baldin badu.

b) Lizitatzaileak norbere izenean ez diharduenean edo lizitatzailea sozietate bat edo pertsona juridikoa denean, ahalorde notariala ordezkatzen duen pertsona edo entitatea ordezkatzeko. Ahalorde hori behar bezala inskribatu behar da, hala badagokio, Merkataritza Erregistroan; edo norbere ordez eginez gero, dokumentu publikoan.

c) Eskaintza sozietate baten izenean aurkezten denean, eskaintzarekin batera, sozietatearen eratze eskrituren edo  sozietatearen  estatutuen aldatze kopia erantsiko da.

d) Eskaintza sozietate talde baten izenean aurkezten denean, aurkeztu beharko da, gainera, dokumentu bat elkarte bakoitzeko ordezkari batek sinatua, adieraziz  Sozietateen Aldi Baterako Elkartean sozietate bakoitzak duen partehartzea eta kontratuaren iraupenean zehar elkarte guztien izenean Administrazioarekin ordezkaritza osoa izango duen pertsonaren izena.

e) Kaudimen ekonomikoa eta finantzaketakoa kreditatzen du(t)en dokumentua edo dokumentuak.

Sektore Publikoko Kontratuen Legearen Testu Bateratuaren 75. artikuluan datorren moduetako batean egiaztatu beharko da.

f) Kaudimen teknikoa edo profesionala egiaztatzen du(t)en dokumentu edo dokumentuak.
Azken hiru urteetan eskainitako zerbitzu edo lan nagusien zerrenda aurkeztu beharko da; zerrenda honetan zenbatekoa, datak eta jasotzailea, publikoa zein pribatua, baita hauen ziurtagiriak ere aurkeztuko dira. Ziurtagiri hauek Sektore Publikoko Kontratuen Legearen Testu Bateratuaren 78 a) artikuluan jasotako ezaugarriak izango dituzte.

Azken hiru urteetan adjudikatu nahi den zerbitzua 12.000 biztanletik gorako udalerri batean eman dutela ziurtatu beharko dute; bestela kaudimena egiaztatu gabe gelditzen dela ulertuko da.

g) Bere erantzukizunpean Sektore Publiko Kontratuen Legearen Testu Bateratuaren 60. artikuluak jasotako debeku kasuek ez diotela eragiten adierazten duen aitorpena.

h) Espainiako Epaitegi eta Auzitegien jurisdikzioak esaten duenera egongo dela adieraztea, kontratuaren ondorioz izan litezkeen intzidentzia guztietarako, eta lizitatzaileari egokitu lekiokeen atzerriko foru jurisdikzionalari uko egiten diola (atzerriko enpresentzat bakarrik).

i) Udal Diruzaintzan behin-behineko fidantza jarri dela egiaztatzen duen agiria.
j) Betebehar fiskaletan eta Gizarte Segurantzakoetan egunean dagoela adierazten duen egiaztagiriak edo zinpeko aitorpena.

k) Kontakturako telefonoa eta fax-a eta/edo e-maila.

Dokumentazio originala euskara edo gaztelera ez den hizkuntza batean idatzita badago, bi hizkuntza hauetako baten itzulpen ofiziala erantsi beharko da.

OHARRA: Enpresa lizitatzailea Euskal Autonomi Erkidegoko edo Estatuko Kontratisten Erregistro Ofizialean izena emanda badaude, a) b) eta c) ataletan eskatzen den dokumentazioa aurkeztu ordez, Erregistroko arduradun letratuak emandako ziurtagiriaren kopia kautotua aurkeztu ahal izango dute, eta horrekin batera lizitatzailearen zinpeko aitorpena, dokumentu horretan adierazten den egoerak aldaketak jaso ez dituela esanez.

Hainbat enpresak lizitaziora aurkezteko bat egiten badute Aldi Baterako Enpresa Elkartea (ABEE) sortuz, ABEE osatzen duten enpresa bakoitzak bere gaitasun eta solbentzia egiaztatu beharko du aurreko puntuetan adierazi bezala, eta zerbitzua beraiei adjudikatuz gero ABEE osatzeko konpromiso formala aurkeztu. Era berean, enpresa bakoitzak ABEEaren barruan hartuko duen kontratuaren zatia adierazi beharko dute, guztien solbentzia-eskakizunak konprobatzeko eta zehazteko helburuarekin. Gainera, kontratuaren indarraldian Administrazioaren aurrean guztien ordezkari izango duen pertsona izendatuko dute.

Zerbitzua adjudikatzen ez zaien enpresa lizitatzaileek, kontratua adjudikatu ondoren eta errekurtsoak jartzeko epea errekurtsorik jarri barik bukatutakoan, “A” sobrean jarritako dokumentazioa itzularaztea eska dezakete. Enpresa adjudikatzaileak ere eskatu ahal izango du, kontratuaren exekuzioa bukatu eta behin betiko bermea itzulitakoan. Dokumentazio hau administrazioaren esku gelditu eta bi hilabete iragandakoan, suntsitu ahal izango du.

“B” gutunazalean, proiektua aurkeztu beharko da eta bertan, proposamen metodologikoa eta  antolakuntza, barne eta kanpo koordinazioa, plangintza (helburuak, ekintzak, egutegia…), ebaluaketa tresnak, baliabide materialak eta pertsonalak, lanean jardungo duten langileen antolamendua eta  bakoitzaren zeregina eta curriculumak, lan taldeak jasoko duen formazioa, etab. zehaztuko dira.

Halaber, lizitatzaileak proiektu honetan egunero ez bada, baina maiztasun batekin, formazio anitzetako lan taldearen laguntza badu, horren egiaztagiria aurkeztu beharko da.

Inoiz ez da sartuko gutunazal honetan proposamen ekonomikoa. Sartuz gero lizitatzailea prozedura honetatik kanpo geratuko da, eta ez da irekiko “C” kartazala.

"C" gutunazalean, proposamen ekonomikoa sartuko da, ondorengo eredua jarraituz:

"Izen abizenak:________________________________________________

Bizilekua:_____________________________________________________

N.A.N. zenbakia:_______________________________________________

Noren ordezkaritzan: __________________________________________ 

Kontakturako e-maila edo fax-a: _________________________________

“INGURUNE IREKIAN ADINTXIKIKO ETA GAZTEEN INGURUAN EGON DAITEZKEEN ARRISKU EGOEREI AURRE HARTZEKO ZERBITZUA emateko deitu duen lehiaketaren baldintzen berri izanda, horiek betetzeko konpromisoa hartzen dut, baita baldintza juridiko eta ekonomiko-administratiboak eta adjudikazio erabakiaren ondorioz sortzen diren gainerakoak betetzeko, eta ezartzen zaion legezko araudia ere betetzeko ere urteko....................eurotan gehi... BEZari dagozkionak.” Hau da,…………..eurotan (BEZ barne).

Bergaran, 2013ko...............................






Sinadura

Ereduaren arabera idatzi ez den proposamen ekonomikoa bakar bat ere ez da onartuko.  

Inoiz ez da sartuko kartazal honetan “B” kartazalean sartu beharreko dokumentazioa. Dokumentu horietatik edozein sartuz gero “C” kartazalean, ez dira baloratuko agiri honek.

Lizitatzaile bakoitzak proposamen bakar bat aurkeztu ahal izango du. Norbaitek bat baino gehiago aurkeztuko balu, denak atzera botako dira.

10.- Proposamenak irekitzea.
Proposamenak ireki baino lehen, Mahaiak ”A” kartazalean aurkeztutako dokumentuak sailkatuko ditu, eta, dokumentazio horretan akats materialik sumatuz gero, hiru laneguneko epea eman ahal izango dio lizitatzaileari akatsa zuzen dezan.

Kontratazio Mahaiak proposamenak Udaletxean irekiko ditu (San Martin Agirre Plaza,1ean) proposamenak aurkezteko epea amaitu eta lau egunetara eguerdiko 12:30ean. 

Ekitaldi honetan bakarrik onartutzat eman diren proposamenen “B” kartazala irekiko da, ekitaldi publikoan.

Hasierako deialdi honen mantentzea edo, kasu, aldaketak argitara emango dira kontratatzailearen profilean (www.bergara.net), baina jakinarazpenetarako egoki jotzen den beste edozein bide ere erabili ahal izango da. 

“B” kartazalean jasotako eskaintzak baloratu ondoren, Kontratazio Mahaiak proposamenen “C” kartazala (eskaintza ekonomikoa) irekiko du, ekitaldi publikoan hau ere. Ekitaldi horretarako deialdia ere kontratatzailaren profilean (www.bergara.net) argitaratuko da, baina jakinarazpenetarako egoki jotzen den beste edozein bide ere erabili ahal izango da.
Kontratazio mahaia honako hauek osatuko dute:

LEHENDAKARIA:

· Bergarako udaleko alkate-lehendakaria edo berak eskuordetzen duena.

BOKALAK:

· Udaleko gazteria eta hezkuntza batzordeko lehendakaria.

· Kontuhartzailea edo berak eskuordetzen duena.

. Udaleko idazkaria edo berak eskuordetzen duena.

IDAZKARIA

. Udalbatzakoa edo berak eskuordetzen duena.
Mahaiaren bileretara udaleko arduradun/teknikari guztiak etorri ahal izango dira, Mahaiak horrela eskatzen badu, aholkularitza-lanak egiteko, eta Mahaiak bidezko iritzitako txosten tekniko guztiak ere eskatu ahal izango ditu.
11.- Adjudikaziorako kontuan izango diren zirkunstantziak

Administrazioak ahalmen osoa izango du kontratua bere iritzian abantailarik onenak eskaintzen dituen proposamenari adjudikatzeko, eta horretarako, eskaintza ekonomikoak ez du zertan erabakigarria izan. Era beran, lizitazioa hutsik utzi ahal izango du.

Aurkeztutako eskaintzak baloratzeko orduan irizpide hauek hartuko dira kontuan:

PROIEKTUA BALORATZEKO IRIZPIDEAK (40 puntu)

· Antolakuntza: lan proposamena

· Barne eta kanpora begirako koordinazioa

· Lan metodologia

· Plangintza: Helburuak, programazioa…

· Ebaluaketa tresnak 

· Baliabide materialak eta pertsonalak. 

· Lan taldearen antolaketa

· Lan taldeari eskainiko zaion  formazioa

ADJUDIKAZIOAREN ZENBATEKOA (10 puntu)

Irizpide hau baloratzeko hau egingo da: eskaintza merkeena egiten duen enpresari 10 puntu emango zaizkio eta lizitazio oinarria gainditzen ez duten beste proposamen guztiek, berriz, bakoitzak egin duen eskaintza ekonomikoaren proportzioaren arabera
Eskaintza ekonomikoa baloratzerakoan, lizitatzaileak BEZ KANPO egindako proposamen ekonomikoa baloratuko da.
12.- Adjudikazioa.

Kontratazio mahaiak, Sektore Publikoko Kontratuen Legearen Testu Bateratuaren 320.1 artikuluan xedatutakoaren arabera, kontratazio organoari bidaliko dizkio aurkeztu diren proposamenak, akta eta adjudikazio proposamenarekin batera.

Kontratazio Organoak, aukeran, ahalmena izango du kontratua proposamen onuragarrienari adjudikatzeko edo prozedura ezerezean geratu dela adierazteko, baina kasu guztietan arrazoitu egin behar du hori.

Alkatetzatik errekerimendua egingo zaio eskaintzarik onena aurkeztu duen lizitatzaileari, errekerimendua jaso eta hurrengo egunetik kontatzen hasita hamar laneguneko epean, jardun hauek egin ditzan:

a) Egiaztagiriak aurkeztu beharko ditu zerga-betebeharrak eta Gizarte Segurantzarekikoak beterik dituela frogatzeko, baldin eta ez baditu agiri horiek proposamenarekin batera aurkeztu.

b) Behin betiko fidantza ezarri. Fidantza hori adjudikazio-prezioaren % 5ekoa (BEZ kanpo) izango da eta Sektore Publikoko Kontratuen Legearen Testu Bateratuaren 96. artikuluan xedatutako edozein eratan ezarri ahal izango da.

c) Udal honekiko betebeharretan egunean dagoela egiaztatzen duten agiriak aurkeztea. 

d) Kontratua aurrera eramateko beharrezko bitartekoak jarriko direla adierazten duen dokumentua aurkeztea.

e) Erantzukizun zibileko poliza eta erreziboa

Adjudikazioa lizitatzaileak dokumentazioa aurkeztu eta hurrengo 5 lanegunetan gauzatuko da, betiere lizitatzaileak adierazitako dokumentazioa aurkeztu badu eta behin betiko bermea jarri badu.

Eskaintza onuragarriena egin duen lizitatzaileari kontratuaren adjudikazioa egiten ez zaionean, hark ez dituelako bete hartarako beharrezkoak dituen baldintzak, beste deialdi bat egin baino lehen, Administrazioak errekerimendu berri bat bidali diezaioke ondorengo lizitatzaileari, eskaintzak sailkaturik geratu diren ordenaren arabera, eta hala denean 5 lanegunen epea emango zaio hari lehen adierazitakoak betetzeko.

Adjudikazioa gehienez bi hilabeteko epean egingo da, proposamenak ireki eta biharamunetik kontatzen hasita. Sektore Publikoko Kontratuen Legearen Testu Bateratuaren 161.3 artikuluan aurreikusten denez, epe hori hamabost lanegunetan luzatuko da Sektore Publikoko Kontratuen Legearen Testu Bateratuaren 152.3 artikuluak zehaztutako tramiteak jarraitu behar direnean, balio anormalak edo neurriz gainekoak dituzten eskaintzak antzematen diren kasuetan.

Eskaintza anormaltzat edo neurriz gainekotzat jotzen denean, eskaintzaileari (edo eskaintzaileei, hala dagokionean) entzun egingo zaio, eta dagokion zerbitzuak aholkularitza teknikoa egin beharko du.

Kasu horretan, lizitatzaileak emandako arrazoiak eta eskatutako txostenak aintzat hartuta, kontratazio-organoak proposamenik onuragarriena egiten duen lizitatzaileari egingo dio adjudikazioa, Administrazioaren esanetan lanak egoki egiteko gaitasuna badu; bestela, anormaltzat edo neurriz gainekotzat jotzen ez den proposamenari egingo zaio adjudikazioa.

Sektore Publikoko Kontratuen Legearen Testu Bateratuaren 155.2 artikuluaren arabera, kontratua burutzeari edo jardunbide honi uko egiten bazaio, adjudikazioak lizitatzaileei eragindako gastuak konpentsatzeko Administrazioak zehaztuko ditu gastuok, lizitatzaileei entzunaldia eman eta gastuak justifikatu ondoren.

Kontratua hobetuko da administrazio agirian sinatuta, adjudikazioaren jakinarazpenean adierazitako epean.

Adjudikazio-hartzailearen erruagatik kontratua formalizatu gabe geratzen bada, Udalak bertan behera utzi ahal izango du kontratua, interesduna entzun eta gero, eta honek kalte-ordainak ordainduko beharko ditu.

13.- Arriskua eta gorabeherak.

Kontratuaren arrisku eta gorabeheren erantzukizuna adjudikazio hartzailearena izango da eta ez du izango zerbitzuan gertatutako galera, matxura edo kalteengatik kalte-ordainak jasotzeko eskubiderik, ezinbesteko kasuan izan ezik. 

14.- Baldintza laboral eta sozialak. 

Zerbitzuaren adjudikazio hartzaileak bere betebeharrak betetzeko beharrezko diren langileak kontratu beharko ditu. Langile horien arduradun bakarra adjudikazio hartzailea izango da. Hori dela eta, adjudikazio hartzaileak nagusiaren eskubide eta betebehar guztiak izango ditu eta lan arloan, Gizarte Segurantzan eta laneko segurtasun eta higiene arloan indarrean dauden xedapen guztiak bete beharko ditu bere menpeko langileekin.

Lanak egiten ari direla langileei istripu edo bestelako edozein kalte gertatuz gero, adjudikazio hartzaileak indarrean dauden arauetan ezarritakoa beteko du bere erantzukizunpean, eta Bergarako Udalak ez du inolako erantzukizunik izango. 

Bergarako Udalak betebehar horiek betetzen direla egiaztatzea eskatu ahal izango du, edozein unetan eta egokien irizten dion eran.

Kontratua amaitzean Udalak ez du adjudikazio hartzaileak kontratatu edo haren zerbitzuan izan den inolako langileren erantzukizunik hartuko.

13.-Ez betetzeak.

Ez betetzeak arinak, larriak eta oso larriak izan daitezke.

13.1. Ez betetze arinak.

Arautegi orokorrak eta Baldintza Pleguak ezarritako betebeharrak ez betetzea, eta ez betetze larria edo oso larria ez denean.

13.2. Ez-betetze larriak.
13.2.1. Urte barruan hiru aldiz Udalak edota Baldintza Pleguan zerbitzua emateko moduari buruz agindutakoa ez betetzea.

13.2.2. Osasun arauak ez betetzea edo publikoarentzat egoera osasungaitz, arriskutsu edota kaltegarriak izan daitezkeenak gerta ez daitezen Alkatetzak emandako arauak ez betetzea.

13.2.3. Udalak ezarritako zerbitzuaren xehetasunen aldaketak, adjudikazio hartzailearentzat gasturik suposatzen ez dutenak, ez betetzea.

13.2.4. Ezarritako ordutegia ez betetzea.

13.2.5. Akatsak zuzentzeko Udalak emandako aginduak ez betetzea. 

13.2.6. Bi ez betetze arin egitea sei hilabeteko epe barruan.

13.3 Ez betetze oso larriak.

13.3.1. Zerbitzua, nabari-nabari, akatsekin eta irregulartasunez ematea, ezarritako baldintzak bete gabe.

1.3.2. Udalaren baimenik gabe zerbitzu osoa edo partzialki zeditzea, errentan jartzea edo eskualdatzea.

13.3.3. Zerbitzua ematen duten langileekiko betebehar laboralak eta Gizarte Segurantzakoak ez betetzea.

13.3.4. Dokumentazio faltsua aurkeztea.

13.3.5. Ez betetze larriak behin eta berriz egitea sei hilabeteko epe barruan.

14.- Penalizazioak.
14.1 Kontratuaren iraungipena.

Adjudikazio hartzaileak ez balitu hitzartutako klausulak beteko, 15-3 baldintzak jasotzen duen ez betetzea eginez, Udalak kontratuaren iraungipena erabaki ahal izango du, eta enpresa adjudikazio hartzaileari sortutako kalteak ordaintzea exigitu.

14.2. Penalizazioak.
13. baldintzak arautzen dituen ez betetzeek, honako penalizazio hauek izan ditzakete:

- Ez betetze arinak: 540€-tik 721€-ra.

- Ez betetze larriak: 722€-tik 1.112€-ra.

- Ez betetze oso larriak: 1.113€-tik 5.600 eurora edo/eta kontratua etetea fidantza galduz.

Penalizazioa udalak egin beharreko ordainketetatik deskontua eginda kobratuko da, eta hori posible ez balitz, behin betiko fidantzaren kontra kobratuko da. Azken kasuan 15 eguneko epean osatu beharko da berriz fidantzaren kopurua.

14.3: 
Edozein kasutan ere, penalizazioak ezarri aurretik enpresa adjudikazio-hartzaileari entzunaldia emango zaio. 

15.- Kontratua eteteko arrazoiak

Kontratua eteteko arrazoiak izango dira, 14. baldintzan aurreikusitakoez gain, honako hauek:

15.1. Udalaren berariazko baimenik gabe zerbitzuak erabat edo zati batean besteren bati zeditzea.

15.2. Dokumentazio faltsua aurkeztea.

15.3. Betebehar laboralak, tributarioak eta Gizarte Segurantzakoak ez betetzea.

15.4. Sektore Publikoko Kontratu Legearen Testu Bateratuaren 223 eta 308. artikuluetan jasotakoak.

Kontratua adjudikazio hartzaileari atxiki dakiokeen arrazoiren batengatik eteten bada, ezarritako behin betiko fidantza galduko du. 

16.- Bestelakoak.
Interes publikoko gorabeherak tarteko direla, epea amaitu baino lehen, edozein momentutan kontratua eraginik gabe uzteko gaitasuna izango du Udalak.

Halaber, berari dagokio baita kontratua interpretatzea ere, kontratuan sor daitezkeen zalantzak argitzea eta herri onurako arrazoiengatik kontratua aldatzea.

Horretarako hartutako erabakiek amaiera emango diote bide administratiboari eta hartzen diren unetik betebeharrekoak izango dira.  

17.- Datu pertsonalak

Adjudikazio hartzaileak sekretu profesionalpean gordeko ditu kontratu honen arabera eskuratu ahal izango dituen datu pertsonalak, eta agindu hori errespetatu egin beharko du baita Udalarekin izango dituen harremanak amaitzean ere.

Halaber, eskuratutako datuak bakarrik zerbitzu konkretu hau emateko erabili ahal izango ditu eta ezin izango ditu beste helburu baterako aplikatu edo erabili.

Bestalde, Datu Pertsonalak Babesteko 15/1999 Lege Organikoaren 12.2 artikuluko 2. paragrafoaren arabera, neurri teknikoak eta antolakuntzari dagozkion neurriak hartuko ditu, datu pertsonalen segurtasuna eta osotasuna bermatzeko eta, baimenik gabe datu horiek inork ez ditzan aldatu, galdu, tratatu edo eskuratu.

Hemen jasotako baldintzak ez betetzeagatik sor daitezkeen edozein erantzukizunetatik libre geratzen da Udala. Hain zuzen ere, adjudikazio hartzaileak datu pertsonalak plegu honetan jasotako helbururen batekin erabiltzen ez baditu, datuak isilpean gordetzeko eta hirugarrengoei ez jakinarazteko duen betebeharra betetzen ez badu, edo, era batera edo bestera, baldintzen pleguan jasotakoa errespetatu gabe erabiltzen baditu.

Kasu guztietan adjudikazio hartzailea tratamenduaren erantzuletzat hartuko da. Hala, arduradun horrek erantzungo du berak egindako arau hausteagatik, eta baita Datuen Babeserako Agentzietan interesatuek aurkez dezaketen edozein erreklamaziorengatik ere eta, bere kasuan, kaltetuari onar dakiokeen kalte ordainarengatik. Kaltetuak bere ondasun edo eskubideetan eragindako kalte edo galerarengatik erantzukizun akzioa erabiliko du kalte ordainak eskatzeko.

Kontratu lotura amaitu ondoren, adjudikazio hartzaileak erabili dituen datu pertsonalak Udalari itzuliko dizkio; eta, horiekin batera, baita tratatu den datu pertsonalen bat jasotzen den euskarri edo agiria ere.

18.- Lege araubidea
Plegu honen arabera egingo den kontratuak izaera administratiboa izango du, eta bertan xedatzen ez den guztirako ondoko arauei jarraitu beharko zaie:

· Toki Jaurbideko Oinarrien 7/1985 Legea, apirilaren 2koa; eta 781/1986 Errege Dekretu Legegilea, apirilaren 18koa, Toki Jaurbidearen alorrean indarrean dauden xedapenen Testu Bateratua onartzen duena.

· 3/2011 Errege Dekretu Legegilea, azaroaren 14koa, Sektore Publikoko Kontratuen Legearen Testu Bateratua onartzen duena.

· 817/2009 Errege Dekretua, maiatzaren 8koa, Sektore Publikoko Kontratuen 30/2007 Legea zati batean garatzen duena.

· Administrazio Publikoaren Kontratuen Legeko Erregelamendu Orokorra, urriaren 12ko 1098/2001 Errege Dekretuaren bitartez onartua.

· Eta besterik ezean, zuzenbide administratiboko bestelako xedapenak, eta halakorik ezean, zuzenbide pribatukoak.

